
Efni: Umsögn um fjárlagafrumvarp 2015 frá Landssambandi eldri borgara, eftir 

breytingartillögur sem fram komu við 2. Umræðu

Eftirlaunaþegar hafa undanfarin ár tekið á sig miklar skerðingar á kjörum sínum. Nokkuð af því var 
leiðrétt 1. Júlí 2013 og 1. Janúar 2014. Í þessu fjárlagafrumvarpi eru engar leiðréttingar sjáanlegar 
fyrir eldri borgara . Í þeim breytingartillögum sem nú eru fram komnar er hins vegar verið að lækka 

framreikning sem áður var fyrirhugaður á lífeyristekjum frá almannatryggingum úr 3,5% í 3%. Þessu 
mótmælum við harðlega. Jafnframt er verið að hækka virðisaukaskatt á nauðsynjavöru eins og 
mat úr 7% í 11% án þess að neinar mótvægisaðgerðir séu áætlaðar fyrir eldri borgara . Við höfðum 

lagt til að virðisaukaskattur á lyf væri færður úr efra þrepi vsk. í neðra þrepið og væri það þá mótvægi 
við hækkun matarskattsins. Við því var ekki orðið í þeim breytingartillögum sem nú eru fram 

komnar.

Eldri borgarar bíða enn leiðréttingar á kjaragliðnun síðustu ára. Eðlilegt hefði verið að eitthvað í þá 

veru væri sjáanlegt í þessu fjárlagafrumvarpi. Öryrkjabandalagið hefur lagt til að byrjað væri að 
leiðrétta kjaragliðnunina með því að hækka tekjutryggingu lífeyrisþega um 10% auk 3,5% hækkunar, 
eða alls um 13,5%. Það myndi koma þeim sem lægstan lífeyri hafa til góða. Undir það tekur stjórn 

Landssambands eldri borgara.

Gjaldskrárhækkanir í heilbrigðisþjónustu á yfirstandandi ári hafa verið langt umfram almennar 
hækkanir og verðbólgumarkmið Seðlabanka Íslands. Nú er gert ráð fyrir að hækka 
viðmiðunarfjárhæðir í greiðsluþátttökukerfi almennra lyfja og fella útgjöld vegna S-merktra lyfja 

undir greiðsluþátttökukerfið. Greiðsluþátttaka almennings í heilbrigðiskerfinu er orðin með því 
mesta sem gerist ef borið er saman við Norðurlöndin. Þegar betur árar í efnahagslífinu er það eitt af 

því sem þyrfti að draga úr, en ekki að auka kostnaðinn, enda um grunnþjónustu að ræða.

Við í Landsambandi eldri borgara höfum ítrekað lagt til að persónuafsláttur væri hækkaður . Það er 

sú aðgerð sem kæmi láglaunahópum og lífeyrisþegum hvað best. Það er einföld leið og skilvirk sem 
flækir ekki skattkerfið. Nú er greiddur skattur af eftirlaunum ( lífeyristekjum) yfir 135.384 kr. Með 

verulegri hækkun persónuafsláttar myndu skattleysismörkin hækka, sem kæmi öllu láglaunafólki vel.

Við hvetjum alþingismenn til að forgangsraða fjármunum í þágu velferðar og reyna með því að 

útrýma fátækt á íslandi sem ekki á að sætta sig við í jafn velmegandi landi eins og Ísland er. Við 

óskum eindregið eftir því að tillit verði tekið til þessara ábendinga fyrir 3. umræðu fjárlaga.

Reykjavík 10.des. 2014.

